
Kako bi se predstavila logika i ciljevi peer review procesa, prvo ću dati kratak pregled procesa proširenja EU iz perspektive reforme pravosuđa, pokušavajući ujedno da predstavim i političke i pravne/tehničke kriterijume, dok ću u isto vrijeme pokušati ograničiti ovu prezentaciju na predviđeno vrijeme, te se neću upuštati u obimnu listu standarda.
Stoga ću se ograničiti na to da iznova naglasim da su nezavisno, efikasno, profesionalno i odgovorno pravosuđe ključ svakog funkcionalnog demokratskog društva, te da mjerila na osnovu kog se mjere dostignuti kriteriji čine dio EU acquis-a – što je francuski izraz koji označava cijeli skup zakona, podzakonskih akata i ugovora kojima se uređuje funkcionisanje cijele EU.
Ovi zajednički standardi imaju za cilj da osiguraju da pravosuđe, u bilo kom dijelu EU, ravnopravno tretira građane, pravna lica, i institucije osiguravajući poštivanje njihovih prava i život u sigurnom okviru vladavine prava. To takođe znači da pravosudni sistemi širom EU moraju uživati međusobno povjerenje i biti u mogućnosti da se oslone jedni na druge. To je i razlog zašto postoji "Evropski pravosudni prostor", kome sve države članice EU, ali i zemlje kandidate, teže.
Iz perspektive EU, to je osnova, ne samo u kontekstu osnovnih načela slobodnog kretanja roba i ljudi, u skladu sa kojima je potrebno osigurati  da svi građani EU, bilo gdje u Uniji, uživaju jednaka prava, predvidljive standarde i sudsku zaštitu; ti principi su krov Unije; dok su države članice su stubovi na kojima on počiva; funkcionisanje svakog od ovih elemenata neophodno je za zajednički i siguran život.
U tom smislu, proces pristupanja, kao i instrumenti tehničke pomoći dostupni zemljama kandidatima, kao što je BiH, imaju za cilj da olakšaju ovaj proces, pomažući zemljama kandidatima da iznađu rješenja koja će biti u skladu sa zajedničkim standardima, a koja će ujedno najbolje odgovarati njihovoj tradiciji, kulturi, i specifičnim izazovima; rješenja koja ipak same zemalje kandidati treba da za iznađu i primijene.
Tokom posljednjih nekoliko godina, mnogi od vas su upoznati sa instrumentima kao što je na primjer IPA; ovo je jedan od instrumenata koji se koriste za konkretnu podršku ovom procesu; treba znati da je samo u pravosuđe BiH od 2004. godine uloženo preko 19 miliona € sredstva iz IPA-e u cilju poboljšanja efikasnosti, profesionalnosti, nezavisnosti i odgovornosti, potom u rekonstrukciju i izgradnju 20 sudskih i tužilačkih objekata kako bi se poboljšala njihova efikasnost, radno okruženje i sigurnost, te kao podrška u adaptaciji i opremanju jedanaest sudova u skladu sa međunarodnim i EU standardima zaštite svjedoka.
Kroz direktna finansijska sredstva doznačena VSTV-u, EU podržava razvoj savremenog BiH pravosuđa sa fokusom na korištenje informacijskih i komunikacijskih tehnologija i upravljanje rezultatima rada, a u cilju pružanja boljih, bržih i transparentnijih usluga građanima.
Konačno, EU je takođe izdvojila sredstva u iznosu od 15 miliona € za jačanje kapaciteta pravosuđa za procesuiranje predmeta ratnih zločina u cijeloj zemlji.
Drugi instrument koji se u velikoj mjeri koristi je TAIEX, što je skraćenica za Instrument za tehničku pomoć i razmjenu informacija Evropske komisije, putem kog je osigurana tehnička razmjena iskustava sa ekspertima EU u vezi sa različitim aspektima sudskih postupaka, kao što su, između ostalog, borba protiv organizovanog kriminala, korupcije i terorizma, unapređenje zaštite svjedoka i sigurnosti sudova; poboljšanje komunikacije i odnosa između pravosuđa i medija; obeštećenje žrtava krivičnih djela, ili generalno izvršenja.
Ne ulazeći više u detalje, ovo je primjer kako proces pristupanja EU pomaže institucijama BiH u pružanju boljih usluga svojim građanima danas, a u ispunjavanju standarda za pristupanje EU sutra. Partnerstvo između Delegacije Evropske unije u BiH i VSTV-a ostaje ključni dio napora za unapređenje rada pravosuđa BiH i njegove sposobnosti da ispuni uslove za ulazak u EU u narednim godinama, a već se planira i buduća pomoć.
Ključni trenutak u ovom procesu desio se 15. februara 2016. godine, kada je BiH podnijela zahtjev za članstvo u EU, na osnovu čega je Vijeće EU 20. septembra od Evropske komisije zatražilo analitičko mišljenje o zahtjevu BiH. U svom mišljenju, EK će uporediti postojeće standarde u BiH u odnosu na političke kriterije za pristupanje EU utvrđene u Kopenhagenu 1993. godine i Madridu 1995. godine. U tom kontekstu, u decembru prošle godine uručen je upitnik, a paralelno se provode brojne peer review misije kako bi se upotpuniti ovaj obiman analitički posao.
Dolazimo do ključne tačke moje prezentacije: peer review misija EU. Peer review misije su instrument podrške, koja se realizuje uz pomoć TAIEX-a, i sastoji se od razmjene najboljih praksi između javne uprave, uključujući i pravosuđe Bosne i Hercegovine, i različitih država članica EU. Ali razlika između klasičnog TAIEX seminara i peer review misija jeste ta da ove druge imaju poseban cilj, koji se u ovom konkretnom slučaju sastoji od pružanja pomoći Evropskoj komisiji da bolje sagleda situaciju u BiH u vezi sa pojedinim pitanjima, sa jedne strane, i organima vlasti BiH da bolje razumiju potrebu za usklađivanjem sa relevantnim praksama EU, sa druge strane.
U konkretnom slučaju pravosuđa to znači da su sudije, tužioci i drugi stručnjaci iz različitih država članica Europske unije posjetili ili će posjetiti BiH kako bi izvršili pregled nekih od ključnih oblasti pravosuđa. Nakon ovih posjeta, eksperti EU sačinjavaju odgovarajuće izvještaje, sa specifičnim preporukama, koje su, kao što sam rekao, osmišljene kako bi se EK pomoglo da izvrši ocjenu postojećeg stanja u BiH, kao i institucijama BiH da provedu dalje reforme, u skladu sa standardima EU, koji su ugrađeni u preporuke eksperata. Na kraju ove faze, EU će uz svoje analitičko mišljenje dati i listu "ključnih prioriteta", ili drugim riječima, uslova za prelazak u sljedeću fazu - status kandidata i pregovore o pristupanju o poglavljima 23 i 24, koja će prva biti otvorena.
VSTV je od EK zatražio da proces peer review-a započne od najosjetljivijih oblasti svoje  nadležnosti, i već su provedene misije u sljedećim oblastima: 

Nezavisnost – Poslovnik o radu Visokog sudskog i tužilačkog vijeća:

Ovo je bio prvi peer review koji se bavio mehanizmima kojima se reguliše proces donošenja odluka u Visokom sudskom i tužilačkom vijeću. Eksperti EU su dali i više preporuka, fokusirajući se, između ostalog, na demokratski način donošenja odluka, transparentnost, kao i proces interne kontrole.
Imenovanje sudija i tužilaca:   
U preporukama eksperata EU datim nakon provedene peer review misije posvećene procesu imenovanja prošlog septembra sugeriše se da je potrebno osigurati upravljanje karijerom sudija i tužilaca na transparentniji, efikasniji i profesionalniji način. 

Naredna peer review misija bila je posvećena sistemu ocjenjivanja i njegovom uticaju na napredovanje u struci i profesionalnu odgovornost i provedena je u aprilu prošle godine, u kojoj su i neki od vas uzeli učešće i stavili se na raspolaganje ekspertima EU.
Integritet i odgovornost: 

Peer review misija disciplinskih postupaka provedena je u septembru prošle godine, i tom prilikom je konstatovana potreba da se poveća efikasnost i kredibilitet disciplinskog sistema; te da se preduzmu dalje mjere na unapređenju odgovornosti i integriteta nosilaca pravosudnih  funkcija.
Takođe, kada je u pitanju integritet, peer review posvećen finansijskim izvještajima sudija i tužilaca i njihovom kontrolom proveden je u aprilu, i sada se očekuju preporuke koje će sigurno dalje pomoći VSTV-u u nastojanjima da poboljša funkcionalnost određenih instrumeneta-  finansijskih izvještaja- koji, iako postoje još od osnivanja VSTV-a, još uvijek nisu postigli svoju punu funkcionalnost kao instrumenti za osiguravanje transparentnosti i integriteta. 

Profesionalizam  

Mada je profesionalizam dijelom već obuhvaćen svim prethodno provedenim peer review misijama, konkretan peer review posvećen stručnom usavršavanju planiran je za zadnju sedmicu maja. Tri eksperta EU odabrane za ovaj peer review imaće priliku da razgovaraju i sa nekim od vas: sudijama, tužiocima, direktorima centara za edukaciju sudija i tužilaca i predstavnicima Pravosudne komisije Distrikta Brčko, kako bi utvrdili područja u kojima je moguće poboljšati sistem stručnog usavršavanja kako bi se osigurali najviši standardi profesionalnosti; ovo se posebno odnosi na višegodišnje programe stručnog usavršavanja za sudije i tužioce, kao i početne obuke za novoimenovane sudije i tužioce, te usavršavanje na radu kako bi se otklonili eventualni nedostaci uočeni u radu nosilaca pravosudnih funkcija.
Konačno, peer review misija posvećena borbi protiv organizovanog kriminala, korupcije i terorizma takođe je planirana za ovu godinu; budući da borba protiv korupcije i organizovanog kriminala predstavljaju transverzalno pitanje, peer review-om će, osim pravosuđa, biti obuhvaćene i agencije za provođenje zakona i nadležni organi izvršne vlasti (agencije, kancelarije i sl.); još jednom, vi ćete biti dio tog procesa, i kao glavni sagovornici eksperata iz EU pomoći u identifikovanju oblasti i načina  za dalja poboljšanja u borbi protiv ove pošasti.
Peer review će nas pratiti kroz cijeli proces pristupanja; njihove preporuke će nam pomoći da identifikujemo konkretne oblasti  EU acquis-a koje su relevantne za pravosudni sistem BiH, ali ni peer review misije, niti bilo koji drugi raspoloživi instrument EU ne mogu zamijeniti vašu istinsku posvećenost i podršku.
Posvećenost svih nosilaca pravosudnih funkcija i zaposlenih u pravosuđu, predsjednika sudova, glavnih tužilaca i, naravno, VSTV-a predstavlja conditio sine qua non. Na domaćim stručnjacima je da nastave sa daljim angažmanom, unapređenjem i svakako, reformama postojeće prakse. 
Kroz peer review učimo jedni od drugih, to nam pomaže da bolje razumijemo svakodnevne izazove sa kojima se suočavate, a koji se vrlo često poklapaju sa izazovima sa kojima se suočavaju i građani BiH; i dok očekujemo da instrumenti pomoći EU i dalje budu otvoreni i dostupni na način utvrđen Reformskom agendom, kroz zajedničke godišnje konferencije VSTV-a i EUSR-a, akcione planove VSTV-a, Strategiju za reformu sektora pravde, kao i sve druge dokumente u kojima je sublimirana vizija budućnosti ove zemlje, pretakanje riječi u djela prvenstveno je u vašim rukama, to dugujemo onima koji slušaju i u ovoj prostoriji i izvan nje, ali prije svega građanima BiH koji čekaju svjetliju i bolju budućnost za ovu zemlju i svoju djecu.
